
                                                                                                      

 

                       

     
 

ᑐᓴᕋᑦᓭᑦ 

ᑐᓴᕐᑕᐅᑲᐱᒋᐊᓖᑦ 

 

ᑎᒻᒥᔫᒃᑯᑦ ᐊᐅᓚᒋᐊᖃᖕᖏᓂᐅᕙᑦᑐᖅ ᓄᓇᕕᒻᒥ 

ᓄᕐᖃᑎᑕᐅᕙᓪᓕᐊᓯᔪᖅ: ᖃᓂᒪᓐᓇᖅ ᐱᑦᔪᑕᐅᑎᓪᓗᒍ ᒪᓕᒐᐅᕙᑦᑐᖅ 

ᐃᑯᓪᓚᑎᕆᐊᕐᑕᐅᓱᓂ 

 

ᑰᑦᔪᐊᖅ, ᒣ 29, 2020 –ᐊᐅᓚᒋᐊᖃᖕᖏᓂᖅ ᓄᓇᕕᒻᒥ ᓄᓇᓕᓐᓂ ᐅᓪᓗᒥ ᐲᔭᕐᑕᐅᒐᓛᑦᑐᖅ ᐃᓚᖓ. 

ᐃᓄᐃᑦ ᓄᓇᓕᓐᓂ ᓄᓇᕕᒻᒥ ᐊᐅᓚᒍᓐᓇᓯᔪᑦ ᐃᓄᐃᑦ ᐃᓗᓯᕐᓱᕆᐊᖃᕐᓂᒧᑦ  ᒪᓕᒐᐅᑎᑕᐅᕙᑦᑎᓂᒃ 

ᒪᓕᑦᓴᓚᐅᕈᑎᒃ. 

ᑭᓯᐊᓂ, ᐊᑕᐅᓯᐅᖏᓐᓈᑐᖅ ᑲᔪᓯᒍᑕᐅᕐᖃᔭᖕᖏᓂᖓ. ᓱᓕ ᓄᓇᕕᒻᒥ ᐅᔭᕋᕐᓂᐊᕖᑦ ᐁᕕᐅᕐᖃᔭᕈᓐᓀᑎᓪᓗᒋᑦ. 

ᑎᒻᒥᔫᒃᑯᑦ ᐊᐅᓚᓃᑦ ᐊᓪᓕᕇᕐᑐᓂ ᔫᓂ 8-ᒥ, ᓄᓇᕕᒻᒥᐅᑦ ᑎᒻᒥᔫᕈᓐᓇᖃᑦᑕᓛᓕᕐᑎᓗᒋᑦ ᓄᓇᕕᒻᒦᑐᓄᑦ 

ᓄᓇᓕᓐᓄᑦ ᐃᑉᐱᒋᓗᒋᑦ ᑎᒻᒥᔫᑦ ᑎᑭᑦᑕᓂᑐᐃᓐᓇᓂᕆᓲᖏᑦ ᑐᓴᕐᑕᐅᑎᑕᐅᓛᕐᑐᑦ ᐃᓄᐃᑦ ᑎᒻᒥᔫᖏᓐᓄᑦ. 

ᐊᐅᓚᒋᐊᖃᖕᖏᑑᕙᑦᑐᑦ ᓄᓇᕕᐅᑉ ᓯᓚᑖᓂᑦ ᓱᓕ ᒪᓕᑦᑕᐅᓗᓂ ᑭᓯᐊᓂᐅᖏᓐᓈᓚᖓᑎᓪᓗᒍ. ᖃᓪᓗᓈᑦ 

ᓄᓇᖓᓂᑦ ᐱᔪᑦ ᐱᑦᔪᑎᖃᓪᓚᕆᑦᑐᑦ ᑭᓯᐊᓂ ᑎᑭᒍᓐᓇᓂᐊᕐᒥᑎᓪᓗᒋᑦ, ᐋᓐᓂᐊᕕᓕᐊᕐᓯᒪᔪᕕᓃᑦ ᐊᒻᒪᓗ 

ᐅᐱᓐᓀᑐᑦ ᐊᐅᓚᒍᓐᓇᖃᑦᑕᓂᐊᓕᕐᒥᑎᓪᓗᒋᑦ.  

ᒪᓕᖃᑦᑕᕆᐊᖃᓚᖓᔪᑦ ᒪᓕᒐᐅᑎᑕᐅᔪᓂᒃ. ᑎᒻᒥᔫᓚᖓᔪᑦ ᑎᒻᒥᔫᕐᓂᐊᕕᓐᓃᒍᓐᓇᖃᑦᑕᓚᖓᔪᑦ ᐊᒻᒪᓗ 

ᐃᑎᕈᑎᒃ ᑎᒻᒥᔫᕐᓂᐊᕕᒻᒧᑦ ᑮᓀᑦ ᒪᑐᓯᒪᐅᑎᖏᓐᓂᒃ ᐊᑐᖃᑦᑕᕆᐊᖃᓚᖓᔪᑦ ᐊᒻᒪᓗ ᐊᓯᒥᓂᒃ 2 ᒦᑕᓄᑦ ᓱᓕ 

ᐅᖓᓯᑦᑕᖃᖃᑦᑕᕆᐊᖃᓚᖓᑦᓱᑎᒃ. ᖃᓂᒪᓐᓇᖅ COVID-19 ᓄᓇᓕᓐᓂ ᓄᐃᒋᐊᓪᓚᐸᑦ, ᓄᓇᓕᓐᓂ 

ᐊᐅᓪᓚᕆᐊᖃᖕᖏᓂᖅ ᐱᒋᐊᓪᓚᑎᑕᐅᒍᓐᓇᓚᖓᑎᓪᓗᒍ. 

ᐁᐸᔭᓕ 3-ᒥ, ᐃᓘᓐᓀᓂ 14-ᓂ ᓄᓇᓕᓐᓂ ᓄᓇᓕᓕᒫᓂ ᑐᓴᕐᑕᐅᑎᑕᐅᓚᐅᔫᖅ ᓄᓇᕕᒻᒥ ᓄᓇᓕᓕᒫᓂ 

ᐅᐃᒪᓇᕐᑐᖃᓕᕐᐸᑦ ᐅᐸᓗᙰᔭᕐᓂᓄᑦ ᐊᔪᖀᒋᐊᕐᑎᓄᑦ ᑲᑎᒪᔨᓄᑦ (N-REPAC) ᐊᑖᓃᑦᑎᓗᒍ ᐃᓄᐃᑦ 



ᖃᓄᐃᖕᖏᓯᐊᕐᓂᖏᓐᓄᑦ ᐃᓗᓯᓕᕆᔨᒃᑯᑦ ᑌᒣᒋᐊᖃᕐᓂᕋᐅᑎᖓᑕ. ᖃᓂᒻᒪᑌᓕᒍᑏᑦ ᒪᓕᑦᑕᐅᒋᐊᖃᓯᓚᐅᔫᑦ 

ᐳᕙᓕᕆᓐᓈᓘᑉ ᓇᒧᓕᒫᕐᓯᒪᓕᕐᓂᖓᓄᑦ. 

ᑭᓯᐊᓂ, ᐱᖓᓱᑦ ᐱᓇᓱᐊᕈᓰᑦ ᐅᖓᑖᓄᑦ, ᐳᕙᓕᕆᓐᓈᓗᖃᓚᐅᕋᑕᕈᓐᓀᑐᖅ. ᓄᓇᕕᒻᒥ ᓱᕐᖁᐃᑕᐅᓯᒪᔪᓂᒃ 

ᖃᓂᒪᔪᖃᓚᐅᕋᑕᕈᓐᓀᑐᖅ ᐱᕕᑦᓴᓯᐊᒍᓕᕐᑐᖅ ᓄᓇᓕᓕᒫᓂ ᐅᒃᑯᐃᐸᓪᓕᐊᓚᖓᓕᕐᓂᒧᑦ. ᒪᓕᒐᐅᕙᑦᑐᑦ ᑕᒐ 

ᐲᕐᑕᐅᕙᓪᓕᐊᓯᔪᑦ N-REPAC-ᑯᓄᑦ ᖃᓄᐃᓕᒋᐊᕈᑎᒋᑦᓱᒋᑦ ᓄᓇᓕᒥᐅᑦ "ᐊᐅᓚᒍᒪᖃᑦᑕᓂᖏᑦ, 

ᐃᓚᒥᓂᓪᓗ ᑕᑯᓂᐊᕐᓗᑎᒃ, ᐱᓇᓱᐊᕆᐊᕐᓗᑎᒃ, ᒪᙯᒋᐊᕐᓗᑎᒃ, ᐃᖃᓗᑦᓯᐅᕆᐊᕐᓗᑎᒃ ᐊᒻᒪᓗ 

ᐱᐅᓯᑐᖃᕐᒥᑎᒍᑦ ᐱᓇᓱᐊᕐᓂᖃᕐᓗᑎᒃ.  

ᐊᐅᓚᒋᐊᖃᖕᖏᓂᖅ ᐊᕐᓱᕈᕈᑕᐅᕙᒻᒪᑦ ᐃᓱᒪᒃᑯᑦ ᐃᓗᓯᕐᓱᕆᐊᖃᕐᓂᒧᐊᖓᔪᓄᑦ ᐊᒥᓱᓄᑦ ᓄᓇᓕᒥᐅᓄᑦ. 

ᐃᓄᐃᑦ ᑌᒣᓪᓗᐊᓕᕐᒪᑦ ᐊᕐᕌᒍᒥ ᐃᖃᓗᑦᓯᐅᓲᒍᒻᒪᑕ ᐊᒻᒪᓗ ᐆᒪᔪᕐᓯᐅᓱᑎᒃ ᓂᕿᑦᓴᓯᐅᕐᓱᑎᒃ. ᐃᓚᒌᑦ ᐊᑯᓂ 

ᐊᕕᑦᓯᒪᖃᑦᑕᕆᐊᖃᓚᐅᕐᑐᑦ. ᐳᕙᓕᕆᓐᓈᓗᖃᕈᓐᓀᒪᑦ ᑕᕐᕿᓕᒫᑲᓵᒥ ᓄᓇᕕᒻᒥ ᐅᒃᑯᐃᓯᒍᑕᐅᕗᖅ ᐊᒥᓱᑦ 

ᒪᓕᑦᑕᐅᒋᐊᖃᕐᐸᑐᑦ ᐊᐅᓚᒋᐊᖃᖕᖏᓂᕐᒧᑦ ᐲᔭᓚᖓᓕᕐᓱᒋᑦ. 

ᐆᑦᑑᑎᒋᑦᓱᒋᑦ, ᓯᓚᒦᑦᑐᑦ ᐊᒻᒪᓗ ᐃᓪᓗᒦᑦᑐᑦ ᑲᑎᒪᒍᓐᓇᓯᔪᑦ. ᑲᑎᒪᔪᑦ ᓯᓚᒦᖃᑦᑕᖁᔭᐅᓂᕐᓭᑦ 

ᐃᓪᓗᒦᑦᑌᓕᓂᕐᓴᐅᓗᑎᒃ.  ᑲᑎᒪᓕᕈᑎᒃ ᓄᓇᕕᒻᒥᐅᑦ ᐃᓚᒥᓃᓐᓂᓴᐅᒐᓱᐊᖃᑦᑕᖁᔭᐅᔪᑦ 

ᐃᓪᓗᒥᐅᖃᑎᖕᖏᑕᒥᓂᒃ ᐳᓛᕐᕕᖃᓕᕈᑎᒃ ᐊᒻᒪᓗ 2-ᒦᑕᓄᑦ ᖃᓂᑦᑕᕆᑦᑌᓕᓗᒋᑦ. ᐃᓄᐃᑦ 25 

ᐃᑭᓐᓂᓭᓪᓘᓃᑦ ᓯᓚᒥ ᑲᑎᒪᖕᖑᐊᕈᓐᓇᓕᕐᑐᑦ. ᐃᓪᓗᒦᑦᑐᑦ ᑕᓪᓕᒣᑦ ᐅᖓᑖᓅᕐᑌᓕᖃᑦᑕᕆᐊᖃᓚᖓᔪᑦ. 

ᑭᓯᐊᓂ, ᐃᓄᑐᖃᖅ ᐅᕝᕙᓘᓐᓃᑦ ᖃᓄᐃᓗᑳᖏᓐᓇᑐᖅ ᖃᓂᒪᑦᓱᓂ ᑕᕝᕙᓂᑦᓭᓇᖅ ᐳᓛᕐᕕᐅᔪᒥ 

ᐊᐱᕐᓱᑕᐅᕐᖄᕆᐊᓕᒃ ᖃᓄᐃᑦᓴᒪᖔᑦ ᐳᓛᕐᑕᐅᒍᒪᔪᒧᑦ ᐊᒻᒪᓗ ᐃᓄᐃᑦ ᐳᓛᕐᑐᑦ ᐊᓯᐊᓂᒃ ᐊᓇᕐᕋᓖᑦ 

ᓀᒪᒌᒃᑯᓯᔭᕆᐊᖃᕐᓱᑎᒃ ᑮᓇᐅᑉ ᒪᑐᓯᒪᐅᑎᖓᓂᒃ.  

ᐊᓯᖏᑦ ᒪᓕᑦᑕᐅᒋᐊᓖᑦ ᐲᕐᑕᐅᕙᓪᓕᐊᒥᔪᑦ ᐃᓚᐅᑎᓪᓗᒋᑦ ᕿᓄᒍᑕᐅᔪᑦ ᓄᓇᓕᓐᓂ ᐸᑦᑖᐱᓐᓂᒃ 

ᐊᓇᐅᓪᓚᕈᒪᓃᑦ ᐱᖕᖑᐊᓗᑎᒃ, ᑌᒣᒍᓐᓇᑎᑕᐅᓚᖓᓕᕐᑐᑦ 25 ᐅᖓᑖᓅᖕᖏᑯᑎᒃ ᐅᓄᕐᓂᖏᑦ ᓯᓚᒥ ᑲᑎᒪᔪᑦ 

ᐱᖕᖑᐊᑐᑦ. 

ᓱᓕ ᒪᓕᒐᖃᓚᖓᔪᑦ ᑲᑎᒪᒋᐊᖃᕈᓐᓀᓗᑎᒃ ᐱᖕᑰᕐᑐᑦ, ᑐᑦᓯᐊᑐᑦ, ᐱᖁᑎᒻᒪᕆᓐᓂᒃ ᐊᒻᒪᓗ ᐱᓇᓱᕝᕕᓂᒃ 

ᐅᒃᑯᐃᓂᔪᑦ ᑲᔪᓯᒍᓐᓇᓯᑎᑕᐅᕙᓪᓕᐊᓚᖓᔪᑦ ᐱᓇᓱᐊᕈᓯᕐᓂ ᓯᕗᓂᑦᑎᓂ ᓄᓇᕕᒻᒥ ᐅᒃᑯᐃᐸᓪᓕᐊᓚᖓᓕᕐᒪᑕ. 

N-REPAC ᑐᓴᕐᑎᓯᖃᑦᑕᓛᕐᑐᖅ ᐃᓄᓐᓂᒃ ᒪᓕᒉᑦ ᐲᕐᑕᐅᓚᖓᓯᑉᐸᑕ ᑲᔪᓯᑎᑕᐅᑎᓪᓗᒋᓪᓗ 

ᑐᓴᕐᑕᐅᑎᑕᐅᖃᑦᑕᓗᑎᒃ. 

ᒪᓕᒉᑦ ᐃᑯᓪᓚᑎᕐᑕᐅᓚᖓᔫᒐᓗᐊᑦ, ᖃᖓᑐᐃᓐᓇᖅ ᑲᔪᓯᑎᑕᐅᓕᕐᕿᒍᓐᓇᓚᖓᔪᑦ ᓄᓇᕕᒻᒥ ᐳᕙᓕᕆᓐᓈᓗᒃ 

ᖃᓂᒻᒪᕈᑕᐅᒋᐊᓪᓚᐸᑦ. 

ᑐᓴᕆᐊᕐᕕᓴᖅ: 

ᑐᓴᐅᒪᐅᑎᓕᕆᕕᒃ 

ᑲᑎᕕᒃ ᓄᓇᓕᓕᒫᑦ ᑲᕙᒪᖓ  

P.O. Box 9, ᑰᑦᔪᐊᖅ, ᑯᐯᕐ J0M 1C0  

media@krg.ca  

 



 

ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ 

ᑲᑎᕕᒃ ᓄᓇᓕᓕᒫᑦ ᑲᕙᒪᖓ 

ᔪᓭ ᓕᕕᐊᒃ 

ᐊᑕᐅᑦᓯᑰᕐᑎᓯᔨ ᑐᓴᕋᑦᓴᓕᕆᓂᕐᒥᒃ, ᓄᓇᕕᒻᒥ ᐃᓗᓯᓕᕆᕕᒻᒥ 

ᐅᖄᓚᐅᑎᖓ: 819-964-2222 
 
 

ᑲᑎᕕᒃ ᓄᓇᓕᓕᒫᑦ ᑲᕙᒪᖓ 1978-ᒥ ᑎᒥᖕᖑᑎᑕᐅᓯᒪᔪᖅ ᐃᓄᓐᓄᐊᖓᔪᖅ ᐃᓕᒃᑰᑎᕐᑎᓯᒐᓂ, ᐊᑖᒎᕐᓱᓂ ᔦᒥᔅ ᐯ ᐊᒻᒪᓗ ᑯᐯᑉ 

ᑕᕐᕋᖓᑕ ᐊᖏᖃᑎᒌᒍᑎᐅᑉ, ᑖᓐᓇ ᑎᒥ ᐊᖓᔪᕐᖃᐅᕕᖃᕐᐳᖅ ᑯᐯᑉ ᑕᕐᕋᖓᑕ ᓄᓇᓕᒫᑲᓵᖓᓂᒃ 55 ᖁᓛᓂ ᐱᑦᔪᑎᒋᓗᒋᑦ 

ᓄᓇᓖᑦ ᑲᒪᒋᔭᖃᕐᓂᖏᑦ, ᐃᖏᕐᕋᐅᑎᓕᕆᓂᖅ, ᐊᕙᑎ, ᐳᓖᓯᖃᕐᓂᖅ, ᐱᓇᓱᒐᑦᓴᓕᕆᓂᖅ, ᐱᓇᓱᒋᐅᕐᓴᑎᑦᓯᓂᖅ, 

ᓂᕐᓯᑕᐅᑦᑕᑐᓕᕆᓂᖅ, ᐯᕆᑦᓯᕕᖃᕐᑎᓯᓂᖅ, ᓄᑕᐅᓪᓕᕈᓐᓇᑐᓕᕆᓂᖅ, ᓄᓇᐅᑉ ᐊᑐᕐᑕᐅᓂᖓᓄᑦ ᐸᕐᓀᒍᑎᓕᐅᕐᓂᖅ, 

ᐃᓄᓐᓂᒃ ᐊᑦᑕᓀᑦᑐᒦᑦᑎᓯᓂᖅ ᐊᒻᒪᓗ ᐱᕙᓪᓕᐊᑎᑦᓯᓂᖅ ᒪᑭᑕᒐᓱᐊᕈᑎᓂᒃ. 

 


